
Che idea strana anche i sommi personaggi

Aveivan in allôa do drito ûmano,

I quæ han preteiso incivilî i selvaggi

Con ûn sistema iniquo e disûmano;

E han credûo de provvedde a-i so vantaggi

Co-a violenza levandoghe ûn sovrano

Indigeno pe dâghene ûn foestê

Spesso ciù indegno e barbaro de lê!...

Ma pù no gh'è raxon d'êse sorpreisi,

Che allôa se desse tanta stravagansa;

I scientifici lûmmi ëan poco esteisi,

Nè do Vangelo ô spirito abbastansa,

Nè ô spirito de lezzi ëan ben compreisi,

Do drito umanitario l'ignoransa

A quæxi tûtte e class(s)i a s'estendeiva;

E Cortez in quell'epoca ô viveiva!...

Mentre l'è ben ciù assæ da maveggiâse,

Che in tempi e in lêughi, dove in generale

Se veddan tanti popoli agitâse

Per a so indipendenza nazionale,

Ghe scie gente co-i opere capaçe

A renegâ ogni drito natûrale,

E con de prepotenze a vegne a mezo

Comme ne-ô medio evo e forse pezo![1]

Umiliante regresso!... Uña nazion,

Dä quæ in Europa ëan stæti spantegæ

Prinçipii liberali co-a raxon

E con lotte civili conquistæ,

Aôa fæta instrûmento d'opprescion,

Combattendo lê stessa a libertæ,

Fin ô Mescico sotto ô giogo stesso,

Ch'ô l'opprimme lê mæxima, a vêu oppresso!







	↑ Chì gh'è o numerin, ma a notta in fondo a no gh'è. (G. Musso)

